
Salm 21

Y brenin yn dathlu gofal Duw 

I'r arweinydd cerdd: Salm Dafydd. 

1 O ARGLWYDD, mae'r brenin yn llawen am dy fod ti'n ei nerthu; mae'n gorfoleddu'n fawr am dy fod yn rhoi'r fuddugoliaeth iddo! 2 Ti wedi rhoi iddo beth oedd e eisiau, wnest ti ddim gwrthod beth oedd e'n gofyn amdano.3 Ti'n ei fendithio â phopeth da, ac yn gosod coron o aur pur ar ei ben.

4 Gofynnodd i ti ei gadw'n fyw, a dyma ti'n rhoi bywyd iddo —bywyd hir a llinach brenhinol fydd yn aros.

5 Mae'n enwog am dy fod wedi rhoi'r fuddugoliaeth iddo. Ti wedi rhoi iddo ysblander ac urddas. 6Ti wedi rhoi bendithion fydd yn para am byth, a'r boddhad a'r llawenydd o fod yn dy gwmni.

7 Ydy, mae'r brenin yn trystio'r ARGLWYDD. Mae'n gwybod fod y Duw Goruchaf yn ffyddlon, felly fydd dim byd yn ei ysgwyd.8 Byddi'n llwyddo i ddal dy holl elynion; byddi'n rhy gryf i'r rhai sy'n dy gasáu.

9 Pan fyddi'n dod i'r golwg byddi'n eu llosgi nhw mewn ffwrnais. Mae'r ARGLWYDD yn ddig, a bydd yn eu dinistrio nhw; bydd tân yn eu llosgi nhw.10 Byddi'n cael gwared â'u disgynyddion o'r ddaear; byddan nhw'n diflannu o blith y ddynoliaeth.11 Roedden nhw eisiau gwneud niwed i ti; roedd ganddyn nhw gynllun ond allen nhw byth lwyddo.12 Ti'n gwneud iddyn nhw droi yn ôl drwy gymryd dy fwa ac anelu dy saethau atyn nhw.

13 Cod, ARGLWYDD! Dangos dy nerth! Byddwn yn canu mawl i ti am wneud pethau mor fawr.


......................
Mae Salm 21 yn dilyn ymlaen o Salm 20. Yn Salm 20 roedd Dafydd yn hyderus y byddai Duw yn rhoi’r fuddugoliaeth, ac yn Salm 21 rydyn ni’n darllen am y dathlu a’r llawenydd ar ôl iddo ennill. 

Mae’r Salm yn dangos fod Dafydd yn cofio moli Dduw am y daioni a’r bendithion roedd o’n eu derbyn. Mor hawdd fyddai i Dafydd ddweud, “Roedd fy milwyr wedi ymladd yn dda. Wnes i arwain yn dda. Fy strategaeth i enillodd y frwydr.” Ond na, roedd Dafydd yn awyddus i gydnabod mai Duw oedd yn nerthu, yn rhoi’r fuddugoliaeth, yn bendithio â phopeth da ac yn gosod coron o aur pur ar ei ben. 

Unwaith eto fel yn y Salmau blaenorol rydyn ni’n darllen bod Dafydd yn mwynhau, yn joio, cwmni Duw. Mae Duw yn real iddo, ac mae’n son am y “boddhad a'r llawenydd o fod yn dy gwmni.” (cwmni Duw).

Sut fedrwn ni brofi’r un teimladau â Dafydd? Sut fedrwn ni gael pleser o wybod beth ydy bod yng nghwmni Duw? Un ffordd yn unig sydd i fwynhau perthynas iach, hapus hefo Duw, 
Fi ydy'r ffordd,” atebodd Iesu, “Fi ydy'r un gwir, y bywyd. Does neb yn gallu dod i berthynas gyda Duw y Tad ond trwof fi. 7 Os dych chi wedi dod i fy nabod i, byddwch yn nabod fy Nhad hefyd. (Ioan 14: 6-7)

Mae popeth yn y Beibl yn pwyntio at Iesu. Fel y darllenon ni yn Salm 20, Iesu ydy ‘eneiniog’ Duw, ac Iesu ydy’r marchog llwyddiannus.  Mae Dafydd yn sôn yn adnodau 4 a 6 am llinach brenhinol fydd yn aros a bendithion fydd yn para am byth. Bu farw Dafydd fel pawb arall, felly pam mae o’n sôn am bethau fydd yn para am byth?
Yn Mathew pennod 1 mae yna restr hir iawn o bobl – achau un teulu. Os darllenwn ni’r rhestr gwelwn enw y Brenin Dafydd yn adnod 6, a’r Meseia Iesu yn adnod 16. Roedd Iesu’n aelod o deulu Dafydd, a chan fod Iesu yn byw am byth bydd ei frenhiniaeth a’i fendithion yn para am byth hefyd.  

Mae adnodau 9-12 yn ein hatgoffa ni unwaith eto o’r darlun o Iesu fel marchog llwyddiannus (Datguddiad 19). Fe ddarllenon ni Datguddiad 19:11-16 wrth astudio Salm 20, ond os daliwn ati i ddarllen dyma sy’n digwydd nesa,

19 Wedyn gwelais yr anghenfil a brenhinoedd y ddaear a'u byddinoedd wedi casglu at ei gilydd i ymladd yn erbyn yr un oedd yn marchogaeth y ceffyl, ac yn erbyn ei fyddin. 20 Cafodd yr anghenfil a'r proffwyd ffug eu taflu yn fyw i'r llyn tân sy'n llosgi brwmstan. 21 Cafodd y gweddill ohonyn nhw eu lladd gan y cleddyf oedd yn dod allan o geg yr un oedd yn marchogaeth ar gefn y ceffyl. Daeth yr holl adar a gwledda ar y cyrff marw. 

(Datguddiad 19:19, 20-21)

Ond daeth tân i lawr o'r nefoedd a'u dinistrio nhw. 10 A dyma'r diafol oedd wedi eu twyllo nhw yn cael ei daflu i'r llyn tân sy'n llosgi brwmstan, ble roedd yr anghenfil a'r proffwyd ffug wedi cael eu taflu. Byddan nhw'n cael eu poenydio ddydd a nos am byth bythoedd. (Datguddiad 20: 9-10)

Yn aml yn y Beibl mae Duw yn cael ei gysylltu â thân. Weithiau mae’r tân yn cynrychioli purdeb a nerth Duw ac yn gwneud y tir o’i gwmpas yn dir sanctaidd (e.e ymdddangos i Moses o berth oedd yn llosgi Exodus 3.) Dro arall mae’r tân yn dangos arweiniad neu ateb gan Dduw (Exodus 13:33 – arwain ei bobl o’r Aifft; 1 Brenhinoedd 18: 24, 28 – Duw yn ateb Elias ). Ond yn y Salm hon, fel yn llyfr Datguddiad, barn a dicter Duw sy’n cael ei ddangos – bydd Duw yn difa ei elynion drwy dân.
Mae’n ddarlun brawychus. Rhaid cofio bod Duw yn awyddus iawn i faddau, a’r adnod fwyaf enwog yn y Beibl ydy Ioan 3:16 sy’n dweud, 

Ydy, mae Duw wedi caru'r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol.

Mae gan bob un ohonon ni ddewis i’w wneud. Ar ba ochr o’r frwydr wyt ti?

